
স্নিগ্ধ শুভ্র জোছনায়। গাঢ় কৃষ্ণ বাসে

কভু ঢাকি চরাচর গভীর আঁধারে।

 চিন্তা পূর্ণ নেত্রে চাহি দেখে নিতি নিতি

প্রকৃতির এই খেলা। ইন্দু ভাবে মনে,

“দিন আসে যায় কিন্তু যে দিন আসিলে,

আসিবেন পতি কেন আসেনা সে দিন?

আর কি ফিরিয়া তবে আসিবে না পাতি?”

অমনি উচ্ছ্বাসে ভরে হৃদয় তাহার,

উথলিয়া উঠে অশ্রু নয়ন যুগলে,

অঞ্চলে বদন ঢাকি করেন ক্রন্দন।

নয়নের জলে তাঁর দিবা বিভাবরী

যায় এইরূপে। রাজার কুমারী মত,

রাণীমা আশ্রয়ে সত্য রয়েছেন তিনি,

সুখ নাহি মনে, কিছু লাগে না’ক ভাল।

সুদূর পল্লীর সেই নির্জ্জন কুটীরে,

ছিল যেই সুখ তাঁর, রাণীমা প্রাসাদে

সেই সুখ নাহি আজ বিনা পতি তাঁর।

জপ, তপ, পূজা, ধ্যান কিছুতেই নহে

সুস্থির তাঁহার মন। পূজায় বসিয়া

ঈশ্বরে করিতে ধ্যান, দেখেন পতির

সেই মূর্ত্তি হাসি মুখ, উন্নত ললাট,

সেই তেজদীপ্ত দেহ। মণ্ডল আকারে,

